



IL-ĦNIENA   TA’   ALLA  (1)

                                           Mons.  Lawrenz  Sciberras

Meta ngħidu jew nisimgħu bil-kelmiet  il-ħniena t’Alla,  dan ma jfissirx xi ħaġa fit-teorija biss u daqshekk: xejn minn dan.  Alla huwa ħanin u twajjeb u wera dan kollu ma’ Abraham  u d-dixxendenza tiegħu, kemm dawk tat-Testment il-Qadim. kif ukoll dawk tat-Testment il-Ġdid.  Mela mal-poplu magħżul dak ta’ Iżrael.  Naraw kemm dan huwa tassew minnu, ibda mill-kotba tat-Testment il-Qadim. Pero’ l-ogħla waqt fejn dehret il-ħniena t’Alla l-Missier lejn  bnedmin, kien meta huwa ta lil  ibnu l-waħdieni (Ġw 3,15).  U mhux biss, imma wasslu sa fuq is-salib.  Biex dak li kien saħta u ġustizzja, fi Kristu sar barka u ħniena (Gal 3,14).

Il-Patt tas-Sinaj

Waħda mill-konsegwenzi u l-effetti prinċipali tal-patt li għamel Alla mal-poplu Tiegħu f’riġlejn il-muntanja Sinaj, u li f’dan il-patt kien hemm l-element tad-demm tal-annimali (Eż 24) kienet li issa l-poplu magħżul u liberu sar proprejta’ t’Alla biss.  Għalhekk xejn m’ għandu jaħsadna l-fatt li issa Iżrael sar l-oġġett kbir tal-ħniena divina.  U effett ta’ din l-imħabba t’Alla dehret bil-kbir:  “Il-qawwa kbira Tiegħu min jista’ jqisha?  U min se jirrakkonta ħnienetu? (Sir 18,5).  Fil-waqt li f’Eżodu 22,26 naqraw: “Għax jekk issejjaħli, jiena nisimgħu għax jien ħanin".
Din il-ħniena t’Alla mal-poplu Tiegħu tkompli toħroġ fil-beraħ l-aktar ma’ min hu maħqur u batut. Għalhekk meta dan it-tali jressaq talbtu ‘l fuq, Alla jisimgħu: "Il-fqajjar sejjaħ il-Mulej u semgħu".  Fil-waqt li l-profeta Ġona wara li għadda mill-esperjenza qarsa għaliex tbiegħed minn Alla, meta imbagħad sabu, qal: “Int Alla ħanin, u tagħder, tqil biex tinkorla, kollok tjieba u jisgħobik  għad-deni “(Gona 4,2).

Ħniena fil-prattika
L-aġġettiv twajjeb, ħanin jew kollok mgħodrija, jidhru ħafna drabi fit-Testment il-Qadim  u dawn biex jiddeskrivu l-mod ta’ kif Alla jġib ruħu mal-poplu Tiegħu wkoll meta dan jitbiegħed minnu bid-dnub.  Ma’ dan il-ħsieb ta’ min iżid ukoll l-aġġettivi  tjubija, paċenzja, u ħniena, u sabar.  “Imma int Alla, taħfer, ħafif biex tħenn, bil-mod biex tagħdab, imma tħenn ħafna" (Neh 9,17).  Billi jaf li Alla mimli ħniena, il-midneb jagħmel il-qalb, idur lejn Alla sidu u jitolbu: “Ikollok ħniena minni, o Alla, fi tjubitek; fil-kobor tal-ħniena Tiegħek  ħassar ħtijieti" (Sl 51,3).  “Dur lejja Mulej, u eħlisni; salvani f’ġieħ il-ħniena Tiegħek" (Sl 6,5).  
Il-ħniena t’Alla mal-poplu Tiegħu tkompli tidher fil-prattika, meta dan kiseb il-ħelsien sħiħ mill-jasar ta’ Babel.  Hekk  dan il-ġens, wara li bata u ssaffa, issa seta’ jerġa’ jirritorna lejn Ġerusalemm, jitlob u joffri mill-ġdid sagrifiċċji ‘l Alla fil-post qaddis tat-tempju.  Għalhekk imbagħad huwa seta’ jdur lejn Alla Missieru u jgħidlu: “Imma int, O Alla  tagħna, twajjeb u veru; Int kollok sabar u tmexxi kollox bil-ħniena" (Għerf 15,1).  Il-poplu ra, ġarrab u mess l-esperjenza tal-ħniena bla tarf t’Alla l-aktar fil-mixja mwiegħra fid-deżert sa ma wasal fl-art imwiegħda.
Dan kollu huwa marbut mal-wegħdiet sħaħ li Alla għamel permezz tal-profeti. Iżda jibqa’ dejjem il-fatt li Alla jipprattika dawn il-wegħdiet għaliex Huwa ħanin u mimli mogħdrija. Hekk naqraw f’Dt 4,31: “Għaliex il-Mulej Alla tiegħek Hu Alla ħanin; ma jitilqekx u ma jeqirdekx". Filwaqt li f’Isaija, dejjem sabiex ikompli juri sal-ogħla grad il-ħniena t’Alla mal-poplu jikteb: “Jistgħu jitħarrku l-muntanji, jitheżżu l-għoljiet, imma mħabbti  minn miegħek ma titħarrikx" (Is 54, 10).

Fis-salmi

Il-karattru sħiħ u qawwi tal-ħniena divina niltaqgħu miegħu wkoll fis-Salmi.  U dan jibda meta jitkellem minn Alla: “Int, Alla  Sidi, ħanin u twajjeb, iddum biex tagħdab, kollok tjieba u fedelta’ (Sl 86,15).  Mal-attribut tal-ħniena hemm  ukoll dak tal-paċenzja, li allura lil Alla tagħmlu tqil biex jinkorla: “Waqqaf tifkira bl-għeġubijiet Tiegħu; twajjeb u ħanin il-Mulej. Hu jagħti l-għajxien lil min jibża’ minnu, jiftakar għal dejjem fil-patt Tiegħu" (Sl 111,4-5).  Kif ukoll: “Imma t-tjieba tal-Mulej minn dejjem għal dejjem ma’ dawk li għandhom il-biża Tiegħu, u s-sewwa Tiegħu ma’ wlied uliedhom" (Sl 103,17-18).
Mill-esperjenza li hemm fil-bniedem, dan kapaċi jħenn u jagħder. Imma dejjem b’mod limitat ħafna u forsi wkoll ma’ ċerti kwalita’ ta’ nies.  Iżda mhux hekk Alla tagħna:  Il-ħniena Tiegħu ddum għal dejjem u din il-ħniena kbira l-ewwel li dehret hija proprju ma’ wlied Iżrael.   U bir-raġun għaliex huma l-poplu magħżul Tiegħu: “Hu għarraf lil Mose’ l-ħsieb Tiegħu, l-għemejjel Tiegħu lil ulied Iżrael".  “Ħanin u twajjeb il-Mulej, idum ma jagħdab u kollu mogħdrija.  Fejn jidħol dan il-poplu magħżul, sewwa li niftakru x’jgħid San Pawl dejjem favur tagħhom: “Tagħhom hija l-adozzjoni ta’ wlied Alla u l-glorja, il-pattijiet u l-Liġi, il-liturġija u l-wegħdiet: Tagħhom huma l-patrijarki; u kien minnhom li skont il-ġisem, ħareġ Kristu, li hu fuq kollox Alla mbierek għal dejjem ta’ dejjem. Amen" (Rm 9,4-5).  

Ħarsa universalista

Iżda bil-mod il-mod, fil-Bibbja hemm ukoll xeħta universalista tal-ħniena u t-tjieba t’Alla.  Il-ħarsa Tiegħu tinfirex fuq u lejn popli oħra, dawk ukoll li m’ humiex ġejjin mid-dar  ta’ Iżrael.  Kundizzjoni waħda hija meħtieġa, dik li jibżgħu mill-Mulej: "Daqskemm huma s-smewwiet ‘il fuq mill-art, hekk hi kbira tjubitu ma’ min jibża’ minnu" (Sl 103,11).  Dan il-biża’ qaddis issa jqanqal u jwassal il-bniedem biex ma jidnibx addoċċ qisu ma ġara xejn. Meta l-bniedem jaħseb li Alla jdum ma juri l-ħniena kbira Tiegħu, allura bil-ħerqa kollha jitolbu: “Tgħid għal dejjem se jwarrabna Sidna?  Mhux se jibqa’ jurina mħabbtu?  Waqfet għal dejjem it-tjieba Tiegħu?  Mhux se jibqa’ jżomm kelmtu minn nisel għall- ieħor?  Nesa Alla juri ħniena magħna?  Jew ħeba ħnienetu fl-għadab Tiegħu?" (Sl 77,8-10).

U matul Żmien ir-Randan, il-Knisja tberraħ b’aktar ħeġġa u insistenza l-ħniena bla tarf t’Alla, biex in-nies jagħmlu kuraġġ u jersqu aktar Lejh.  Kull min għadda minn din l-esperjenza tal-ħniena t’Alla, ma ħariġx imdejjaq, anzi ħareġ  kuntent u ferħan. 

